
بسم اللہ الرحمن الرحیم
لباس کے اسلامی تقاضے
داکٹر سید حسن الدین احمد

پیوریا ۔ الینآۓ ۔ امریکا

         انسان نے ہمیشہ لباس کی اہمیت اور ضرورت کو تسلیم کیا ہے ۔ تمام ذی روح مخلوق میں صرف انسان ہی ایسی مخلوق ہے جسکے پاس اسکا جسم ڈھانکنے کے لیے نہ تو لمبے بال ہیں نہ خوشنما پر اور نہ ہی  اسکی جلد مزین ہے ۔ پرندوں کے پر نہ صرف انکو موسم کے اثرات سے بچاتے ہیں بلکہ انکو دلکش اور خوشنما بھی بناتے ہیں ۔ اسی طرح جانوروں کی سخت اور مختلف رنگوں اور وضع سے مزین کھالیں نہ صرف انکو موسم سے بچاتی ہیں بلکہ انکو خوشنما بھی بناتی ہیں ۔ انکے برعکس انسان کی کھال نہ تو اسکو موسم سے بچاتی ہے اور نہ ہی دیکھنے میں بھلی لگتی ہے ۔ اور حقیقت تو یہ ہے کہ انسان کا ننگا بدن تو دیکھنے میں بہت ہی بھدا اور کریھہ لگتا ہے ۔ یہی وجہ ہے کہ اللہ نے نہ صرف انسان  کی  فطرت میں حیاء کا جذبہ رکھدیا ہے بلکہ اسکو اپنے جسم کی حفاظت کاعلم بھی عطا کیا ہے ۔ فرمایا 
يَا بَنِىۤ ءَادَمَ قَد أَنزَلنَا عَلَيكُم لِبَاسًا يُواَرِى سَوءَاتِكُم وَ رِيشًا وَ لِبَاسُ التَّقوَىَ ذَالِكَ خَيرٌ (الاعراف 26)

(اے انسانو ھم نے تمھارے لیے لباس اتارا ہے جو تمہارے جسم کو ڈھانکتا اور مزین کرتا ہے اور تقوے کا لباس سب سے بہتر ہے)

لھذاانسان نے اسطرح زمینی اشیاء سے اپنے لیے لباس تیار کرلیا ۔ لیکن شیطان نے انسان کو لباس کے معاملے میں ہمیشہ گمراہ کرنے کی کوشش کی ہے ۔ ازل سے وہ اس کوششش میں لگا ہوا ہے کہ انسان کے ستر کو کھول کر اسکو شرف انسانیت سے محروم کردے ۔ چنانچہ آج بھی جب کہ انسان نے لباس کو جسم کے لیے ایک ناگزیر ضرورت کی حیثیت سے قبول بھی کرلیا ہے عورتوں کے لباس نت نۓ فیشن اور وضع قطع کے نام پر جسم کو ڈھانکتے کم اور عریاں زیادہ کرتے ہیں ۔ 

        قرآن اور احادیث سے لباس کے تین اہم مقاصد ہمارے سامنے آتے ہیں ۔ 1 ۔ جسم کو چھپانا 2 ۔ جسم کو مزین کرنا اور 3 ۔ جسم کو موسم کے اثرات سے بچانا ۔ انکے علاوہ  اللہ نے ہماری توجہ اس نکتے کی طرف بھی مبذول کی ہے کہ ان مقاصد کو پورا کرنے کے ساتھہ لباس تقوے کا مظہر بھی ہو ۔ یعنی لباس میں وہ شرائط بھی پوری ہونی چاہییں جو شریعت نے نافذ کی ہیں ۔ اب ہم درج بالا آیت (الاعراف 26) کی روشنی میں ان چاروں نکات کا مطالعہ کریں گے ۔

        1 ۔ جسم کا چھپانا: آیت میں اللہ نے لفظ یواری استعمال کیا ہے ۔ یہ ترکیب عربی کے لفظ  وری یا مواری سے مشتق ہے ۔ ان دونوں الفاظ کے معنی چھپانا یا ڈھانکنا ہے ۔ دوسرا اہم لفظ جو اللہ نے استعمال کیا ہے وہ سوءاتکم ہے ۔ اسکے معنی تمہاری سوءات ہے ۔  لفظ سوءات خود لفظ سوتہ کی جمع ہے ۔ سوتہ کے معنی مردہ یا بے جان جسم ہے ۔ عربی میں انسان کے جسم کے سامنے اور پیچھے کے جنسی اعضاء کو سوءات کہتے ہیں ۔ اس سے یہ بات ظاہر ہو گئی کہ لباس کا پہلا مقصد انسان کے جسم کے جنسی اعضاء کا چھپانا ہے ۔ اس میں انسانی جسم کے وہ تمام اعضاء شامل ہیں جنھیں ایک مہذب معاشرہ یا انسان اپنی باحیاء فطرت کے تحت کھولنا یا ظاہر کرنا پسند نہیں کرتا ۔ 
         نبی کریم صلی اللہ علیہ وسلم کی ایک حدیث  ہے کہ"خبردار ۔ کبھی ننگے نہ رہو کہ تمہارے ساتھہ وہ ہیں جو تم سے کبھی جدا نہیں ہوتے " (ترمذی) ۔ ہم جانتے ہیں کہ دو فرشتے ہمیشہ ہمارے ساتھہ رہتے ہیں جو ہمارے اعمال اور اقوال درج کرتے رہتے ہیں ۔ چنانچہ ہمیں بتایا گیا ہے کہ ہم انکا احترام کریں اور انکی موجودگی میں شرم اور حیاء اختیار کریں۔ اسی طرح ایک اورحدیث ہے "جہاں تک ہوسکے (سفر میں) ستر پوشی اختیار کرو اور تخلیے میں اللہ اسکا زیادہ مستحق ہے کہ انسان اس سے شرماۓ" (احمد اور ابوداوود) ۔ لھذا ایک مؤمن کو خواہ وہ تنہائی ہی میں ہو کبھی اپنا ستر نہیں کھولنا چاہیے ۔ اسکو بلاضرورت ننگا نہیں ھونا چاہیے ۔ اسی طرح ایک حدیث یہ بھی بتاتی ہے کہ " کسی مرد کو کسی مرد کے اور کسی عورت کو کسی عورت کے عورہ پر نظر نہیں ڈالنی چاہیے" (مسلم) ۔
          آخرانسان کے عورہ یا ستر کی حدود کیا ہیں جنکا چھپانا ضروری ہے؟ اللہ نے انہی حدود کو سوءات کہا ہے ۔ ایک حدیث کے مطابق انسان کے جسم کے وہ حصے جو اسکے ناف اور اسکے گھٹنوں کے درمیان ہیں اسکا ستر یا عورہ ہے (مسلم) ۔ اسی طرح ایک اور حدیث میں ہے کہ "کیا تم نہیں جانتے کہ ران یا جانگ ڈھکی رہنی چاہیے؟" (ترمذی) ۔ لھذا لفظ سوءات کا اطلاق ان تمام اعضاء پر ہوگا جو ناف اور گھٹنوں کے درمیان ہیں خواہ وہ آگے ہوں یا پیچھے۔  چنانچہ فقہاء کے مطابق مرد کا ستر تمام انسانوں کے سامنے انہی تمام اعضاء پر مشتمل ہے ۔ اسی طرح عورت کا ستر بھی صرف مسلم عورت کے سامنے انہی تمام اعضاء پر مشتمل ہے (عورت کے لباس پرتفصیلی مطالعہ ہم آگے چل کر ایک خصوصی موضوع کے تحت کریں گے) ۔ چنانچہ لباس کا پہلا اسلامی تقاضا یہ ہے کہ ہر صورت میں یہ ستر کو مکمل طور پر ڈھانکے رہے ۔       
2 ۔ جسم کومزین کرنا: لباس کا ایک دوسرا مقصد جسم کی زینت اور خوشنمائی بھی ہے ۔ اللہ اسی آیت میں آگے لباس کے لیے لفظ ریشا استعمال کرتا ہے ۔ پرلدوں کے بال و پر کو عربی میں ریش کہتے ہیں ۔ ہم جانتے ہیں کہ پرندوں کے بال و پر مختلف رنگ اور وضع کے ہوتے ہیں ۔ یہ انکی زینت کرتے اور انکو خوشنما بناتے ہیں ۔ اس آیت میں اس لفظ کے معنی زینت اور خوشنمائی کے ہیں ۔ اور عربی میں ریش کے معنی خوبصورت لباس بھی ہے ۔ چنانچہ لباس کو ایسا ہونا چاہیے کہ وہ نہ صرف ستر کو ڈھانک دے بلکہ وہ جسم کو خوبصورت ، دلکش ، اور      جا ذب نظر بھی بنا دے ۔ زینت اور دلکشی کا اظہار اس سے بہتر اور کیا ہو سکتا ہے کہ انسان خوبصورت اور جاذب نظر لباس زیب تن کرے اور اس طرح لباس کے ایک اہم مقصد کو پورا کرے ۔ اللہ زینت کو پسند کرتا ہے اور اسنے اسی لیے زینت کے سامان پیدا کیے ہیں ۔ اللہ خود کہتا ہے کہ "پوچھو اللہ نے اپنے بندوں کے لیے جو زینت پیدا کی ہے اسے کس نے حرام کیا؟"۔ فرمایا
قُل مَن حَرَّمَ زِينَةَ اللهِ الَّتىۤ أَخرَجَ لِعِبَادِهِ (الاعراف 32) 

اوریہ ایک مشہور حدیث کا حصہ ہے کہ "اللہ جمیل و یحب الجمال" (بخاری) ۔ یعنی اللہ خود جمیل ہے اور جمال (آرائش و زینت) کو پسند کرتا ہے ۔
         اب ایک ایسے شخص کا تصور کیجیے جو ایسا لباس پہنے ہوۓ ہے جس سے صرف اسکا ستر چھپ گیا ہے اور وہ لباس مزین بھی ہے ۔ مثال کے طور پر اسنے ناف سے گھٹنے تک لمبی ایک خوبصورت اسکڑٹ یا تہبند پہنی ہوئی ہے لیکن اسکے بدن کے اور سارے اعضاء جیسے پیٹ ، سینہ ، پیٹھہ ، شانوں سمیت دونوں ہاتھہ ، اور دونوں ٹانگیں کھلی ہوئی ہیں اور وہ اسی لباس میں ہمارے معاشرے میں رہ رہا ہو ۔ ہم اسکو دیکھہ کر پہلا تاثر یہی  لیتے ہیں کہ یہ شخص نہ صرف ننگا ہے بلکہ غیر مہذب بھی ہے ۔ اور مزید یہ کہ یہ شخص ہمارے معاشرے کی ریش اور جمال کے تقاضوں کو پورا نہیں کررہا ہے ۔ چنانچہ ہمارے معاشرے میں اس شخص کو وہ اعضاء بھی اپنے خوبصورت لباس سے ڈھانک لینے چاہییں جو ہم اوپر بیان کرچکے ہیں ۔ ممکن ہے کہ ایسا معاشرہ بھی ہو جہاں یہ ہیئت کدائی معمول اور مقبول ہوتو اس صورت میں یہ ہیئت کدائی قابل اعتراض نہیں اس لیے کہ ان اعضاء کا شمار ستر میں نہیں ہوتا اور انکا ڈھانکنا فرض نہیں ہے ۔ لھذا اسلام اسکی اجازت دیتا ہے کہ ہر معاشرہ اپنے معیار زینت و جمال اور اپنی ضرورت کے مطابق اپنے لباس کی وضع و قطع متعین کرے یا انمیں رد و بدل (فیشن) اختیار کرے ۔
        زینت کا ایک انداز لباس کا پاک و صاف ہونا ہے ۔ اللہ فرماتا ہے 

وَثِيَابَكَ فَطَهِّر۔ وَالرُّجزَ فَاهجُر (المدثر 4-5)
ایک حدیث میں ہے کہ آپ نے ایک شخص کو دیکھا جو میلے اور گندے لباس میں تھا ۔ آپ نے فرمایا "کیا اسکے پاس صابن نہیں ہے کہ اپنے کپڑے دھولیتا" (ابوداوود) ۔
                 انسان قیمتی دھاتوں ، ہیرے جواہرات ، سمندری موتیوں اور مونگوں سے بنے ہوۓ زیورات بھی استعمال کرکے اپنے جسم اور لباس کو مزین کرتا ہے ۔ اور اسلام نہ صرف انکے استعمال کی اجازت دیتا ہے بلکہ انکی قدروقیمت بھی اجاگر کرتا ہے ۔ اللہ نے قرآن میں ہمیں کئی جگہوں پر بتایا ہے کہ اہل جنت ایسے قیمتی لباسوں اور زیورات سے آراستہ ہونگے ۔ مثال کے طور پر ایک جگہ اللہ فرماتا ہے 
يُحَلَّونَ فِيهَا مِن أَسَاوَرٍ مِّن ذَهَبٍ وَ لُؤلُؤا وَلِبَاسهُم فِيهَا حَرِير (الحج 23)
البتہ اس دنیا میں مسلم مرد  صرف ریشم سے بنا ہوا لباس یا سونے کے زیورات استعمال نہیں کرسکتے اس لیے کہ ایک حدیث کے مطابق آپنے ریشم اور سونا ہاتھوں میں لیا اور فرمایا کہ" یہ دونوں چیزیں میری امت کے مردوں پر حرام  ہیں" (احمد اور ابو داوود) ۔ یہ غالبا" اس لیے ہے کہ ان دونوں چیزوں کے استعمال سے نہ صرف یہ کہ نسوانیت پیدا ہوتی ہے بلکہ تکبر بھی پیدا ہوتا ہے ۔ اور یہ دونوں چیزیں عیش و عشرت کا اظہار بھی ہیں ۔ اسی طرح آپنے مسلمان مردوں کو زرد رنگ کا لباس استعمال کرنے سے بھی منع فرمایا ہے (مسلم) ۔
          زیورات کے ساتھہ لباس میں عطریات کا استعمال بھی پسندیدہ عمل ہے ۔ نبی کریم صلی اللہ علیہ وسلم کی پسندیدہ چیزوں میں سے ایک چیز خوشبو بھی ہے ۔ اسمیں کوئی شبہ نہیں کہ عطر سے بسے ہوۓ لباس کی خوشبو سے دماغ تازہ اور دل خوش ہوتا ہے ۔ 
         اپنے سر اور ڈاڑھی کے بالوں کو بھی سنوارکر رکھنا چاہیے ۔ ایک حدیث میں ہے کہ ایک شخص کو آپنے اس طرح دیکھا کہ اسکے بال پراگندہ تھے تو فرمایا "کیا اسکو بال درست کرنے کے لیے کوئی چیز نہیں ملی؟" (ابوداوود) ۔ اسی طرح انسان کا اپنے جسم کو خوشنما بنانے کے لیے بوقت ضرورت بالوں میں مناسب رنگ کا خضاب لگانا بھی مستحب ہے ۔ آپنے فرمایا " یہودونصاری اپنے بالوں میں خضاب نہیں لگاتے۔ تم اسکے برخلاف کرو" (بخاری) ۔ بالوں میں تیل ، آنکھوں میں سرمہ اور جلد پر روغن کی مالش نہ صرف صحت کے لیے ضروری ہے بلکہ یہ سب زینت کے سامان بھی ہیں ۔  
3 ۔ جسم کو موسم کے اثرات سے بچانا: اللہ ایک جگہ فرماتا ہے کہ
وَ جَعَلَ لَكُم سَرَابِيلَ تَقِيكُمُ الحَرَّ (النحل 81)
یعنی اللہ نے تمہارے لیے لباس بنایا ہے جو تمہیں گرمی سے بچاتا ہے ۔ گویا لباس کا ایک مقصد یہ بھی ہے کہ گرمی ، سردی ، بارش ، لوہ ، اور برفباری وغیرہ سے بچاۓ ۔ معلوم یہ ہوا کہ صرف ستر کا چھپانا کافی نہیں ۔ گرمی اور لوہ سے سارا بدن جھلستا ہے لھذا لباس کی وضع اور قطع کا ایک تقاضا یہ بھی ہے کہ ستر کے ساتھہ ساتھہ بدن کے وہ اعضاء بھی چھپاۓ جائیں جنکا تذکرہ ہم نے پہلے کیا ہے ۔ موسم کے لحاظ سے لباس کو ہلکا یا موٹا کیا جاسکتا ہے ۔ سردیوں میں ٹھنڈک سے بچاؤ کی خاطر لباس پر لباس پہنا جاسکتا ہے ۔ اسی طرح گرم ، اونی یا جانوروں کی کھالوں کا لباس بھی پہنا جاسکتا ہے ۔ ایسے سارے لباسوں میں معاشرہ اپنے معیار زینت کے مطابق نئی نئی وضع وقطع (فیشن) اختیار کرسکتا ہے بشرطیکہ ہر وضع میں ستر اس طرح چھپا رہے کہ نہ ظاہر ہو اور نہ ہی واضح طور پر نمایاں ہو ۔ 
         ہلکے موسم میں سر کے بال انسان کے لیے ریش یا زینت کا تقاضا پورا کرتے ہیں ۔ لیکن سخت موسم جیسے دھوپ کی تپش ، گردو غبار ، بادوباراں ، سرد ہوا ، یا برف باری کے اثرات انسان کے سر اور چہرے پر بھی پڑتے ہیں ۔ ان اثرات سے بچنے کی لیے سر اور چہرے کے لیے بھی لباس کی ضرورت ہوتی ہے ۔ ہر معاشرہ اپنے معیار زینت کے مطابق سر کا لباس بنا اور استعمال کرسکتا ہے  جیسے صافہ ، غترہ ، پگڑی ، ٹوپی ، ہیٹ ، اور کنٹوپ وغیرہ ۔ اسی طرح ہاتوں کے لیے دستانے اور پیروں کے لیے موزے ، جرابیں اور جوتے استعمال کئے جا سکتے ہیں ۔  یہ بات واضح رہے کہ سر ، ہاتھہ اور پیر کے لباس کے استعمال کے لیے موسم یا حالات کا شدید ہونا ضروری نہیں ہے ۔ ایک معاشرہ صرف زینت کی خاطر ان اعضاء کے لباس کو اپنے مجلسی لباس کے آداب میں شامل کرسکتا ہے۔ اس سے پہلے کہ ہم چوتھے نکتے "لباس التقوی" کا مطالعہ کریں یہ مناسب معلوم ہوتا ہے کہ ہم عورتوں کے لباس کے باریمیں شریعت کے خصوصی تقاضوں کا بھی مطالعہ کر لیں ۔

عورتوں کے لباس کے خصوصی تقاضے: یہاں ہم عمومی انداز میں لباس کے صرف ان تقاضوں کا مطالعہ کریں گے جوعورتوں کے ساتھہ مخصوص ہیں ۔ یہاں ہم یہ واضح کردینا ضروری سمجھتے ہیں کہ ہمارے اس مقالے کا موضوع "پردہ" نہیں ہے لھذا پردے کے تناظر میں اسکا مطالعہ نہ کیا جاۓ  تو بات کو سمجھنے میں آسانی ہو گی۔
  1۔ جس حدیث کے تحت ہم پہلے مردوں کے ستر کا مطالعہ کرچکے ہیں اسی حدیث کے تحت عورتوں کا ستر بھی عورتوں کے سامنے ناف سے گھٹنوں تک ہے اور جسم کے یہ حصے ہمیشہ مناسب لباس سے چھپاۓ جانیں چاہیے ۔
         محرم مردوں (جنکی تفصیل سورہ نورکی آیت 31 سے جو ہم آگے پیش کررہے ہیں اور احادیث سے معلوم کی جاسکتی ہے) کے سامنے باطنی زینت کے اعضاء جیسے سر ، چہرہ ، گردن ، سینہ ، دونوں ہاتھہ اور پنڈلیوں سے نیچے دونوں پیر ستر میں شامل نہیں ہیں اور ان کے سامنے کھلے رہ سکتے ہیں ۔ بعض ائمہ کے نزدیک محرم مردوں کے سامنے بھی عورتوں کا وہی ستر ہے جو عورتوں کے سامنے ہے (علامہ القرضاوی ۔ حلال و حرام)۔

         غیرمحرم کے سامنے عورت کا پورا جسم ستر ہے سواۓ اسکے چہرے ،کلائی سے نیچے دونوں ہاتھہ اور پیروں کے ۔ اسکی تائید میں ام المؤمنین ‎حضرت عائشہ کی وہ حدیث ہے جسمیں آپ صلی اللہ علیہ وسلم نے حضرت اسمآء کو جنکا بدن شفاف لباس کی وجہ سے جھلک رہاتھا بتایا کہ مردوں کے سامنے جوان عورت کے بدن کے صرف یہ اور یہ حصے کھلے رہ سکتے ہیں (ابوداوود) ۔ اسکی تائید حضرت اسامہ بن زید کی اس حدیث سے بھی ہوتی ہے جس میں رسول اللہ صلی اللہ علیہ وسلم نے انکو قبطیوں کا بنا ہوا کپڑا دیا ۔ انھوں نے اسے اپنی بیوی کو دیدیا ۔ آپ نے جب یہ سنا تو فرمایا کہ اپنی بیوی سے کہو کہ اسکے نیچے کپڑالگا لیں ورنہ خطرہ ہے کہ انکے جسم کی ساخت وغیرہ نظر آئیگی (احمد ۔ بیہقی) ۔ اس حدیث سے یہ معلوم ہوا کہ عورتوں کو نامحرم مردوں کے سامنے شفاف یا تنگ کپڑے پہن کر نہیں آنا چاہیے۔ ایک اور حدیث بھی یہی تعلیم دیتی ہے۔ نبی صلی اللہ علیہ وسلم نے فرمایا‎ " نِسَآءٌ كَاسِيَاتٌ عَارِيَاتٌ مُمِيلاتٌ مَائلاتٌ رُؤُسُهُنَّ كَأَسنِمَةِ البُختِ المَائِلَةِ لا يَدخُلنَ الجَنَّةَ و لا يَجِدنَ رِيحَهَا" (مسلم) ۔ یعنی جوعورتیں کپڑے پہن کر بھی ننگی رہتی ہیں ۔ مردوں کو راغب کرتی ہیں ۔ خود راغب ہوتی ہیں۔ اور سر پر بالوں کا گپھا بناتی ہیں وہ جنت میں نہ جائیں گی اور نہ ہی اسکی خوشبو پائیں گی ۔ یہاں کپڑے پہن کر بھی ننگی رہنے سے مراد یہ ہے کہ یا تو انکے لباس شفاف ہوں گے جن سے انکا بدن جھلک رہا ہوگا یا پھر لباس بدن پر اتنا چست اور تنگ ہو گا کہ اعضاء کے نشیب و فراز واضح اور نمایاں ہوں گے ۔ مراد یہ ہے کہ غیر محرم کے سامنے لباس ایسا نہیں ہونا چاہیۓ جس سے دلکشی اور ترغیب پیدا ہو ۔ 

         اللہ نے عورتوں کو یہ بھی حکم دیا ہے کہ وہ نامحرم مردوں کے سامنے اپنا سر اور سینہ چھپائیں ۔ فرمایا

َلا يُُبدِينَ زِينَتَهُنَّ إِلاَّ ما ظَهَرَ مِنهَا وَليَضرِبنَ بِخُمرِهِنَّ عَلىٰ جُيُوبِهِنَّ  وَلا يُبدِينَ زِينَتُهُنَّ إِلاَّ لِبُعُولَتِهِنَّ أَو ءَابَآئِهِنَّ أَو ءَابآءِ بُعوُلَتِهِنَّ أَو أَبنَآئِهِنَّ أَو أَبنَآءِ بُعُولَتِهِنَّ أَو إِخوَانِهِنَّ أَو بَنِى إِخوَانِهِنَّ أَو بَنِى أَخوَاتِهِنَّ أَو نِسَآئِهِنَّ أَو مَا مَلَكَت أَيمَانُهُنَّ أَوِ التَّأبِعِينَ غَيرِ أُولِىۤ الإَِربَةِ مِنَ الرِّجَالِ أَوِ الطِّفلِ الَّذِينَ لَم يَظهَرُوا عَلَىٰ عَورَاتِ النِّسَآءِ وََ لا يَضرِبنَ بِأَرجُلِهِنَّ لِيُعلَمَ مَا يُخفِينَ مِن زِينَتِهِنَّ (النور 31)

یہاں فی الحال ہم صرف "وَليَضرِبنَ بِخُمرِهِنَّ عَلىٰ جُيُوبِهِنَّ " پرغورکریں گے ۔ پہلا لفظ "ولیضربن" ہے ۔ اسکے معنی ہیں "اوروہ (عورتیں) مارلیں (یعنی ڈال لیں)"۔ دوسرا لفظ "بخمرھن" ہے ۔ اسکے معنی ہیں "اپنے خمر کو"۔ لفظ خمرایک دوسرے لفظ خمار کی جمع ہے ۔ خمار کے معنی سر کا لباس ہے ۔ اس زمانے میں عام طور پر ساری ہی عورتیں خواہ مسلم ہوں یا غیرمسلم  اپنے سر پرایک کپڑا ڈالکر اسکے دونوں پٹے اپنی پیٹھوں پر ڈال لیا کرتی تھیں ۔ یہی لباس خمار کہلاتا ہے ۔ اللہ نے ان دونوں الفاظ کے بعد دو اور الفاظ "علی جیوبھن" استعمال کرکے بات مکمل کردی ہے ۔ "علی جیوبھن" کے معنی "اپنی جیبوں پر" ہے۔ لفظ "جیوب"ایک دوسرے لفظ "جیب" کی جمع ہے ۔ عربی میں "جیب" کے معنی سینہ ، گریبان ، شگاف (کپڑوں میں سینے اور گردن کے شگاف ) وغیرہ ہیں ۔ اب ان تمام الفاظ پر مشتمل جومکمل جملہ بنتا ہے وہ یہ ہے " اور عورتیں اپنے سر کے لباس کو (جوپیچھے لٹکا رہتاہے) اپنے سینوں پر ڈال لیا کریں"۔ اس طرح اللہ نے عورتوں کوحکم دیا ہے کہ وہ غیر محرم مردوں کے سامنے نہ صرف یہ کہ سر کے لباس کااستعمال  جاری رکھیں بلکہ اس سے سینہ اور گردن بھی ڈھانک لیا کریں ۔ اسی لباس کو دوپٹہ کہا جاتا ہے۔ اللہ نے ان عورتوں کو جو ازدواجی خواہشات سے آزاد ہوچکی ہیں اسکی اجازت دی ہے کہ وہ اپنے دو پٹے نامحرم مردوں کے سامنے اتار سکتی ہیں بشرطیکہ زینت دکھانا مقصود نہ ہو (نور 60) ۔   
2۔ لباس کا دوسرا اہم تقاضا زینت ہے ۔ اللہ نے عورت کی فطرت میں زینت رکھی ہے ۔ اور اسکو اس معاملے میں مردوں سے کہیں زیادہ آزادی اور مراعات دی ہیں ۔ ہم نے جسم کو مزین رکھنے کے سلسلے میں اس سے پہلے جو مطالعہ کیا ہے انکا اطلاق عورتوں پر بھی ہوتا ہے جیسے پاکی اور صفائی ، اللہ کے فضل کا اظہار ، دھاتوں اور موتیوں کے زیورات ، عطریات ، اور بناؤ وسنگھار وغیرہ ۔ اسلام نے عورتوں کو سونے کا زیور اور ریشم کا لباس استعمال کرنے کی مکمل اجازت دی ہے ۔ عورت ہر رنگ کا لباس استعمال کرسکتی ہے ۔ اپنے پورے جسم کو مختلف اشیاء جیسے رنگ و روغن ، حنا ، کحل ، خوشبو، زیوراور خوبصورت رنگ برنگ ملائم اور قیمتی کپڑوں وغیرہ سے  بناؤ و سنگھار اور مزین کر سکتی ہے اور اسے ہر وقت بنا اور سنورا رہنا بھی چاہیے کہ شوہر اس پر نظر ڈالے تو خوش ہو جاۓ ۔ عورت اپنی یہ زینت ، بناؤ و سنگھار اور خوشنمائی نہ صرف شوہر بلکہ تمام محرم مرد (جنکی تفصیل سورہ نور کی آیت 31 میں یہ دی گئی ہے: شوہر ، والد دادا اور نانا ، شوہروں کے والد ، بیٹے پوتے اور نواسے ، شوہروں کے بیٹے ، بھائی سگے و سوتیلے ، بھتیجے، اور بھانجے ۔ احادیث بھی محرم مردوں کی فہرست میں مزید اضانے کرتی ہیں۔ مثلا" چچا ، ماموں ، رضاعی باپ اور بھائی وغیرہ) ، اپنی عورتوں ، جنسی خواہشات سے مبرا ملازمین اور چھوٹے بچوں کے سامنے کرسکتی ہے ۔ البتہ احادیث میں چند باتوں سے اسے منع کیا گیا ہے ان سے اسکو بچنا چاہیے جیسے بدن کو گودنا (مسلم) ، دانتوں میں درازیں بنانا (بخاری) ، بھویں صاف کرنا(ابوداوود) ، اور بالوں میں بالوں کا جوڑ(وگ) لگانا (بخاری) ۔
         اللہ نے اسی آیت کے شروع میں  یہ کہہ کر کہ "ولا یبدین زینتھن الا ما ظہر منھا" یہ بات واضح کردی ہے کہ اپنی اس زینت کا اظہار نامحرم مردوں پر نہ کیا جاۓ بجز اسکے کہ جو خود ظاہر ہو جاۓ جیسے آنکھوں میں کحل ، ہونٹوں کی سرخی ، ہاتھوں میں مہندی اور عطر کی خوشبو وغیرہ ۔ ذرا ایسی صورت حال پر غور کیجیے جہاں ایک عورت کے گھر میں اسکا کوئی نامحرم رشتہ دار جسکا آزادانہ آنا جانا ہوتا ہے جیسے دیور یا بہنوئی یا عم زاد وغیرہ داخل ہوتا ہے تو اس سے پہلے کہ عورت اس مرد کی کسی جائز ضرورت کو پوراکرے  کیا اسے بھاگ کر کسی کمرے میں چھپ کر پہلے آنکھوں سے کحل ، کانوں سے بندے ، ہونٹوں سے سرخی اور کپڑوں سے خوشبو دور کرنی چاہیے خواہ زینت کےان سارے سامان کی صفائی میں اسےکتنا ھی وقت  لگے  پھر اسے اپنے اس رشتہ دار کی ضرورت کی طرف آنا چاہیے؟ یہ تو اکثروبیشترعورت کوخود اسکے گھر میں ایک مضحکہ خیز اورمخرب اخلاق صورت حال سے دوچار کرنا ہوا ۔ یہ تو اسکی زندگی کو مشکلات سے بھر دینا ہوا ۔ اللہ اپنے بندوں کے لیے آسانی پیدا کرتا ہے نہ کہ مشکلات ۔ فرمایا

وما جعل علیکم فی الدین من حرج (الحج 78)

 یہ بات بھی واضح رہنی چاہیے کہ اسلام کے ضابطے ہرزمانے اور ہر صورت حال کے لیے ہیں ۔ اسی طرح یہ حکم بھی عمومی ہے ۔ البتہ اللہ نے جاہلی تبرج کو منع فرمایا ہے ۔ فرمایا 

وَلا تَبَرَّجنَ تَبَرُّجَ الجَاهِلِيَّةِ الأُولَىٰ (الاحزاب 33)
تبرج کے معنی کھل جانا اور ظاہر ہوجانا ہے ۔ یہاں آیت کے معنی یہ ہوۓ کہ جن چیزں کا چھپانا ضروری ہے انھیں جاہلیت کی طرح جان بوجھہ کر نا محرم مردوں کے سامنے مت کھولو ۔
         سورہ نور کی اسی آیت کی آخری ھدایت کے مطابق غیر محرم مرد کے سامنے عورت کواپنی چال بھی نرم اور ہلکی رکھنی چاہیے تاکہ اگر اسکے پیروں میں زیور ہوں تو انکی جھنکار سے نامحرم انکی طرف راغب نہ ہوں ۔ 
         اسلام نے عورت کو لباس کے سلسلے میںدو اور ھدایات دی ہیں ۔ عورت جب گھر سے باھر نکلے تو اپنے معمول کے لباس کے علاوہ اپنے جسم پر ایک مزید لباس "جلباب" بھی پہن لیا کرے تاکہ وہ پہچان لی جاۓ کہ وہ ایک شریف زادی مسلمہ ہے اور بدخصلت لوگوں کے آزار سے اپنے کو بچا سکے ۔ اللہ نے فرمایا 
يُدنِينَ عَلَيهِنَّ مِن جَلابِيبِِهِنَّ ذَالِكَ أَدنَىٰۤ أَن يُعرَفنَ فَلا يؤذَينَ (الاحزاب 59)

اس لباس کا مقصد اسکی شناخت ہے ۔ یہ شناخت عزت اور احترام کی خاطر ہے نہ کہ کسی جبر اور ظلم کی۔ جب عدالتوں میں ججوں اور وکلاء ، یونیورسٹیوں میں پروفیسروں، اور ہسپتالوں میں ڈاکٹروں اور نرسوں کو خصوصی گاؤن اور کوٹ پہناۓ جاتے ہیں تو کیا یہ انپر جبر اور ظلم کی علامتیں ہیں؟ ایک دوسری ھدایت یہ ہے کہ خوشبو لگا کر باہر نہ نکلے (ترمذی ۔ ابوداوود) 

3- موسم کے لحاظ سے عورت کا لباس بھی ایسا ہونا چاہیے جو اسکو موسم کے خراب اثرات سے بچا سکے ۔ چنانچہ ان لوگوں کے سامنے جو اسکے محرمات میں شمار ہوتے ہیں وہ سردی سے بچنے کے لیے تنگ یا  گرمی سے بچنے کے لیے باریک اورشفاف لباس پہن سکتی ہے ۔ نامحرموں کے سامنے عورت کو ایسے لباسوں سے بچنا ہوگا جو اسکے جسم کی جلد یا ساخت کو ظاہر کرتے ہوں لباس التقوی کے چند مزید تقاضے: اب ہم لباس کے ان چند تقاضوں کا مطالعہ کریں گے جو اگرچہ ستر ، زینت ، اور موسم کے تحت نہیں آتے لیکن اسلام انکی ھدایت دیتا ہے۔

  1۔ لباس معاشرے میں انسان کی حیثیت اور ثروت کا مظہر ہو ۔
 کسی انسان کو اللہ نے معاشرے میں جو حیثیت اور دولت عطا کی ہے اسکا اظہار اسکے لباس سے ہونا چاہیے ۔ ایک شخص کو آپنے خراب کپڑوں میں دیکھا ۔ پوچھا "کیا تمہارے پاس مال نہیں ہے؟" جواب دیا کہ ہے ۔ پھر پوچھا "کس طرح کا مال ہے؟" جواب دیا کہ ہر طرح کا مال ہے ۔ تب آپ نے فرمایا "جب اللہ نے تمکو مال سے نوازا ہے تو وہ تم پر اپنی نعمت اور فضل کا اثر دیکھنا چاہتا ہے" (نسائی) ۔ حضرت عبداللہ ابن عمر رضی اللہ تعالی عمدہ لباس پہنا کرتے تھے ۔ آپ فرماتے تھے کہ لباس کا  معیار ایسا ہونا چاہیے جسکا نہ تو جاہل مذاق اڑاۓ اور نہ صاحب عقل و دانش اعتراض کرے (طبرانی) ۔ امام ابو حنیفہ کپڑوں کے بہت بڑے تاجر تھے ۔ آپ ہمیشہ صاف وستھرا لباس زیب تن کیا کرتے تھے ۔ جب کبھی لباس میں کوئی دھبہ نظر آتا آپ فورا" لباس تبدیل کردیتے تھے ۔  

2 ۔ لباس میں دوسری قوموں کی مشابہت نہ کی جاۓ ۔ نبی صلی اللہ علیہ وسلم نے فرمایا‎ "جس نے کسی قوم کی مشابہت اختیار کی وہ اسی میں سے ہے"(احمد ۔ ابوداوود) ۔

3۔ لباس میں عورت اور مرد ایک دوسرے کی مشابہت اختیار نہ کریں ۔       اس سے نہ صرف احساس کمتری کا اظہار ہوتا ہے بلکہ اپنی جنس پر اللہ کی ناشکری بھی ہے ۔ نبی صلی اللہ علیہ وسلم نے ایسے لوگوں پر لعنت فرمائی ہے (نسائی ۔ ابوداوود) ۔

4۔ لباس میں شھرت اور تکبر کا اظہار نہ ہر ۔ نبی صلی اللہ علیہ وسلم نے فرمایا کہ "جس نے شھرت کا لباس پہنا اسکو آخرت میں ذلت کا لباس پہنایا جائیگا" (احمد ۔ ابوداوود) ۔ اسی طرح ایک اور حدیث میں آپ نے فرمایا کہ"جو تکبر سے اپنے لباس کوکھینچتا ہے قیامت کے دن اللہ اس سے بات نہیں کریگا" (متفق علیہ) ۔

5- نماز کے وقت انسان کو اپنے لباس میں اپنی (اپنے معاشرے کی) زینت اختیار کرنی چاہیے۔ اللہ فرماتا ہے 

يَٰبَنِىۤ ءَادَمَ خُذُوا زِينَتَكُم عِندَ كُلِّ مَسجِدٍ (الاعراف 31)

اور یہ حکم آدم کی ساری اولاد یعنی مرد اور عورت دونوں پر یکساں نافذ ہے ۔ مفتی محمد شفيع اپنی تفسير معارف القرآن میں لکھتے ہیں کہ سر پر رومال باندھ کر یا بنیان میں یا سونے کے لباس میں نماز مکروہ ہوتی ہے۔
هذا من عندى والله اعلم بالصواب
وآخردعوانا ان الحمد لله رب العالمين

والصلوة والسلام على سيد الانبياء والمرسلين

